
ტექნოლოგიური განვითარების კვალდაკვალ მკვეთრად იზრდება ადამიანის ზემოქმედება  

გარემოზე, რაც საფრთხის ქვეშ აყენებს ჩვენს ბუნებას და ადამიანის გარემომცველ სამყაროს და 

რაც ხშირ შემთხვევებში, ქვეყნის ფარგლებს სცდება. სტიქიური მოვლენებით გამოწვეულ თუ 

ადამიანის არასწორი ქმედებით გარემოზე მიყენებულ ზიანს საზღვრებს ვერ დაუწესებ - 

ადგილობრივ დონეზე წარმოქმნილმა პრობლემამ შესაძლებელია, რომ მეზობელი ქვეყნები ან 

მთელი რეგიონიც კი მოიცვას. სწორედ ამიტომ, გარემოსდაცვითი საკითხები წარმოადგენენ 

სერთაშორისო საზოგადოების  განსაკუთრებული ზრუნვის სფეროს,  

საერთაშორისო საზოგადოება დიდი ხანია მივიდა იმ დასკვნამდე, რომ ერთობლივი 

ძალისხმევის გასაძიერებლად საჭირო იყო გარემოსდაცვით კონკრეტულ მიმართულებებზე 

იურიდიულად სავალდებულო ისეთი დოკუმენტების შექმნა, რომლებშიც, საყოველთაოდ 

აღიარებულ გარემოსდაცვით პრინციპებზე დაყრდნობით,  ჩამოყალიბდებოდა კონკრეტული 

ვალდებულებები სახელმწიფოებისათვის.  

წარმოდგენილი ნაშრომი მომზადებულ იქნა საერთაშორისო გარემოსდაცვითი ორგანიზაციების 

მიერ შემუშავებული შესაბამისი დოკუმენტების, პუბლიკაციებისა და სხვა სათანადო წყაროების 

მიმოხილვისა და ანალიზის საფუძველზე. ძირითადი ნაწილი ეთმობა გაეროს ევროპის 

ეკონომიკური კომისიის მრავალმხრივი გარემოსდაცვითი შეთანხმებების მოკლე მიმოხილვას 

და საქართველოს სტატუსს მათთან მიმართებაში. ამასთან, ნაშრომში განხილულია, თუ რა 

მნიშვნელობა აქვს ქვეყნებისთვის, მათ შორის საქართველოსთვის, მრავალმხრივ 

ხელშეკრულებებთან მიერთებას.  

